
XIX ҒАСЫРДЫҢ ЕКІНШІ ЖАРТЫСЫ –  
XX ҒАСЫРДЫҢ БАСЫНДАҒЫ ҚАЗАҚСТАНДАҒЫ 

САУДА-ЭКОНОМИКАЛЫҚ ҚЫЗМЕТ:  
ТАРИХИ ЭВОЛЮЦИЯСЫ МЕН ӨҢІРЛІК ЕРЕКШЕЛІКТЕРІ

Мақала XIX ғасырдың екінші жартысы – XX ғасырдың басындағы Қазақстандағы сауда-эко-
номикалық қызметтің тарихи эволюциясы мен оның өңірлердегі даму ерекшеліктеріне арналған. 
Зерттеудің мақсаты – сауда-экономикалық қызмет трансформациясының негізгі бағыттарын ай-
қындау және жалпыимпериялық нормалар мен әкімшілік тетіктердің өңірлік сауда тәжірибесін-
де қалай жүзеге асырылғанын көрсету. Зерттеу Сауда жарғысына, сословиелік және салық заң-
намасына, салалық ережелерге, 1897 жылғы Бірінші жалпы халық санағының материалдарына, 
облыстық шолуларға, сондай-ақ Қазақстан мен Омбы облысы архивтерінің қорларындағы 10 
архив ісіне негізделген. Дереккөздердің негізгі бөлігі Ақмола және Семей облыстарына қатыс-
ты, ал Жетісу, Түркістан және Батыс Қазақстан материалдары салыстырмалы талдау мақсатында 
пайдаланылды. Тарихи-генетикалық, салыстырмалы-тарихи, институционалдық және деректану-
лық тәсілдер құқықтық норма мен оны қолдану тәжірибесін, санақ санаты мен нақты кәсіп түрін, 
кәсіпшілік куәлік пен іс жүзінде жұмыс істеген кәсіпорынды ажыратуға мүмкіндік берді. Жүр-
гізілген талдау көпестер сословиесі, байлардың әлеуметтік санаты және саудаға нақты қатысу 
өзара сәйкес келмегенін көрсетті. XIX ғасырдың соңындағы реформалар бұрыннан қалыптасқан 
айырмашылықтарды жойған жоқ, алайда әкімшілік есепке алу қағидаттарын өзгертті: қызметтің 
түрі мен разряды, жүргізілген орны мен мерзімі, сондай-ақ белгіленген құжаттың болуы барған 
сайын маңызды мәнге ие болды. Жалпыимпериялық нормалар әртүрлі өңірлік жағдайларда жү-
зеге асырылғандықтан, қалалық, жәрмеңкелік, шекаралық және жылжымалы сауда мемлекеттік 
есепке алу мен бақылау жүйесіне әртүрлі дәрежеде енгізілді. Ресми статистика, ең алдымен, 
тіркеуге және әкімшілік тұрғыдан есепке алуға жататын сауда қызметінің бөлігін көрсетті. Зерт-
теу Қазақстандағы сауданың дамуы сословиелік дәстүрлердің, кәсіпшілік тіркеудің, өңірлік ша-
руашылық ерекшеліктердің және жергілікті әкімшілік мекемелердің қызметінің өзара ықпалдас-
тығы жағдайында жүргенін көрсетеді. Кәсіпшілік куәліктер санының өсуі сауда белсенділігінің 
кеңеюін ғана емес, сонымен бірге оны құжаттық есепке алудың күшейгенін де айғақтады.

Түйін сөздер: сауда-экономикалық қызмет, көпестер сословиесі, кәсіпшілік тіркеу, өңірлік 
ерекшеліктер, Қазақстан.

Trade and economic activity in Kazakhstan in the second half  
of the nineteenth and early twentieth centuries: historical evolution  

and regional features

The article examines the historical evolution and regional features of trade and economic activity 
in Kazakhstan in the second half of the nineteenth and early twentieth centuries. The aim is to identify 
the main directions of its transformation and to show how empire-wide regulations and administrative 
mechanisms operated in regional commercial practice. The study draws on the Commercial Statute, 
estate and tax legislation, sector-specific regulations, materials of the First General Census of the Russian 
Empire of 1897, regional surveys, and ten archival files from repositories in Kazakhstan and the Omsk 
Region. The principal sources concern the Akmolinsk and Semipalatinsk oblasts, while materials from 
Semirechye, Turkestan, and Western Kazakhstan are used for comparison. Historical-genetic, compar-
ative-historical, institutional, and source-critical approaches made it possible to distinguish between 
legal norms and their practical implementation, census categories and actual occupations, and trade 
certificates and operating enterprises. The analysis shows that membership in the merchant estate, the 
social category of the bai, and actual participation in trade did not coincide. Late nineteenth-century 
reforms did not eliminate earlier distinctions but changed the principles of administrative registration: 

increasing importance was attached to the type, category, location, and duration of activity, as well as 
to the possession of the required documentation. Urban, fair-based, cross-border, and itinerant trade 
were incorporated into state registration and supervision to varying degrees. Official statistics therefore 
reflected primarily the registered part of commercial activity. The study shows that trade in Kazakhstan 
developed through the interaction of estate traditions, trade registration, regional economic specificities, 
and local administrative institutions. The growth in the number of trade certificates reflected not only 
expanding commercial activity but also more intensive documentary record-keeping.

Keywords: trade and economic activity, merchant estate, trade registration, regional features, Ka-
zakhstan.

Торгово-экономическая деятельность в Казахстане  
во второй половине XIX – начале XX века: историческая эволюция  

и региональные особенности

Статья посвящена исторической эволюции торгово-экономической деятельности в Казах-
стане во второй половине XIX – начале XX века и особенностям её развития в регионах. Цель 
исследования – выявить основные направления трансформации торгово-экономической дея-
тельности и показать, каким образом общеимперские нормы и административные механизмы 
реализовывались в региональной торговой практике. Исследование опирается на Торговый 
устав, сословное и налоговое законодательство, отраслевые правила, материалы Первой всеоб-
щей переписи населения 1897 года, областные обзоры и 10 архивных дел из фондов Казахстана 
и Омской области. Основной массив источников относится к Акмолинской и Семипалатинской 
областям; материалы Семиречья, Туркестана и Западного Казахстана используются для сравни-
тельного анализа. Историко-генетический, сравнительно-исторический, институциональный и 
источниковедческий подходы позволили разграничить правовую норму и практику её примене-
ния, переписную категорию и фактическое занятие, промысловое свидетельство и реально дей-
ствовавшее предприятие. Проведённый анализ показал, что купеческое сословие, социальная 
категория бая и участие в торговле не совпадали. Реформы конца XIX века не упразднили преж-
ние различия, но изменили сам принцип административного учёта: всё большее значение при-
обретали вид деятельности, разряд, место, срок и наличие установленного документа. Общие 
нормы реализовывались в неодинаковых региональных условиях, вследствие чего городская, яр-
марочная, приграничная и передвижная торговля включались в систему государственного учёта 
и контроля с различной степенью полноты. Официальная статистика отражала прежде всего ту 
часть торговой деятельности, которая подлежала регистрации и административной фиксации. 
Исследование показывает, что развитие торговли в Казахстане происходило в условиях сочета-
ния сословных традиций, промысловой регистрации, региональной хозяйственной специфики и 
деятельности местных административных учреждений. Рост числа промысловых свидетельств 
свидетельствовал не только о расширении торговой активности, но и об усилении её докумен-
тального учёта.

Ключевые слова: торгово-экономическая деятельность, купеческое сословие, промысловая 
регистрация, региональные особенности, Казахстан.

Кіріспе

Қазақстандағы сауда тарихы дәстүрлі түрде 
жәрмеңкелер, көпес әулеттері, тауар ағындары, 
банк ісі, урбандалу және көлік жүйесінің дамуы 
аясында зерттеліп келеді. Мұндай тәсіл Қазақс-
танның далалық және оңтүстік өңірлерінің Ре-
сей, Орталық Азия және Қытай нарықтарына 
тартылу үдерісін ашып көрсетуге мүмкіндік 
берді. Сонымен қатар сауда-экономикалық қыз-
метке қатысушылардың құрамы, сауданы ұйым-
дастыру нысандары, тіркеу тәртібі, салық салу 
және әкімшілік бақылау тетіктерінің өзгеруіне 

байланысты үдерістер әлі де жеткілікті дәреже-
де зерттелген жоқ. Сондықтан сауданың дамуын 
зерделеу көпестер тарихы мен тауар айырбасын 
ғана емес, шаруашылық қызмет жүзеге асқан 
институционалдық ортаның өзгерістерін де ес-
керуді талап етеді.

XIX ғасырдың екінші жартысы мен XX ға-
сырдың басында Қазақстандағы сауда-экономи-
калық қызмет әкімшілік реформалар, нарықтық 
байланыстардың кеңеюі және мемлекеттік рет-
теу тетіктерінің күрделене түсуі нәтижесінде 
елеулі өзгерістерге ұшырады. Сауда қатынас-
тары Сауда жарғысымен, Сословиелер тура-
лы заңдармен, мемлекеттік қызмет пен әскери 

міндеткерлікке, кәсіпшілік және акциздік салық 
салуға, тау-кен ісіне қатысты нормалармен, сон-
дай-ақ өңірлік құқықтық актілермен реттелді. 
1898 жылғы Мемлекеттік кәсіпшілік салығы 
туралы ереже қызмет түрінің, кәсіпорын разря-
дының, оның орналасқан жері мен жұмыс істеу 
мерзімінің маңызын арттырды. Бұл ретте сос-
ловиелік, қызметтік, конфессиялық, тауарлық 
және аумақтық айырмашылықтар жойылған 
жоқ, керісінше, тіркеу мен қадағалаудың анағұр-
лым тармақталған тетіктеріне кіріктірілді.

Жалпыимпериялық нормалардың өңірлерде 
іске асуы генерал-губернаторлықтардың, облыс-
тық басқармалардың, қазына палаталарының, 
қалалық басқармалардың, салық инспекторлары 
мен сауда депутаттарының қызметіне тәуелді 
болды. Түркістан өлкесінде бұған қоса арнайы 
кедендік және қаржылық ережелер қолданыл-
ды. Қашықтық, жәрмеңкелердің маусымдық 
сипаты, қатынас жолдарының жай-күйі, шаруа-
шылықтың мамандануы және жергілікті әкім-
шіліктің мүмкіндіктері есеп жүргізу мен бақы-
лау қарқындылығындағы айырмашылықтарды 
айқындады. Осыған байланысты нормативтік 
актілер ведомостармен, есептермен, өтініштер-
мен, хат алмасу материалдарымен және тексеру 
құжаттарымен салыстырыла қарастырылады. 
Мұндай салыстыру белгіленген тәртіпті ғана 
емес, оның нақты өңірлік тәжірибеде қалай қол-
данылғанын да анықтауға мүмкіндік береді.

Зерттеудің мақсаты – XIX ғасырдың екінші 
жартысы мен XX ғасырдың басындағы Қазақс-
тандағы сауда-экономикалық қызмет трансфор-
мациясының негізгі бағыттарын айқындау және 
жалпыимпериялық нормалар мен әкімшілік 
тетіктердің өңірлік сауда тәжірибесінде қалай 
іске асқанын көрсету. Зерттеу нысаны – аталған 
кезеңдегі Қазақстандағы сауда-экономикалық 
қызмет, ал пәні – әртүрлі өңірлердегі сауда ны-
сандарының, саудаға қатысушылар құрамының, 
тіркеу тетіктері мен әкімшілік реттеу тәртібінің 
тарихи өзгерістері. Негізгі деректік материал 
Ақмола және Семей облыстарына қатысты; Же-
тісу, Түркістан және Батыс Қазақстан жөніндегі 
мәліметтер салыстырмалы талдау үшін пайдала-
нылды.

Хронологиялық шеңбер XIX ғасырдың екін-
ші жартысы мен XX ғасырдың басын қамтиды. 
1822 және 1824 жылдардағы жарғылар далалық 
облыстардың әкімшілік құрылымының алғы-
шарттары ретінде қарастырылады. Негізгі тал-
дау 1860-жылдардағы реформалардан, соның 
ішінде 1865 жылғы Ережеден және 1867–1868 

жылдардағы қайта құрулардан басталады. Жо-
ғарғы хронологиялық шек Бірінші дүниежүзілік 
соғыс жағдайында кәсіпшілік тіркеу жүйесінің 
жұмыс істеу ерекшеліктерін көрсететін Омбы 
қазына палатасының 1915 жылғы материалда-
рымен айқындалады.

Ғылыми жаңалық сауда-экономикалық қыз-
меттің тарихи трансформациясын өзара байла-
нысты төрт қырынан кешенді түрде қарасты-
рудан көрінеді: қатысушылардың сословиелік 
мәртебесі, нақты қызмет түрлерін тіркеу, тауар-
лық және салалық арнайы режимдер, сондай-ақ 
жергілікті мекемелердің тәжірибесі. Көпестер 
сословиесі құқықтық санат, байлар санаты әлеу-
меттік-экономикалық мәртебе, ал саудаға нақты 
қатысу дербес ұғым ретінде бір-бірінен ажыра-
тылады. Мұндай тәсіл гильдиялық тәртіптің әл-
сіреуі құжаттық талаптардың күшеюімен және 
әкімшілік есепке алу тетіктерінің өзгеруімен қа-
тар жүргенін көрсетуге, сондай-ақ жалпы норма-
лардың қалалық, жәрмеңкелік, шекаралық және 
жылжымалы саудада неліктен әртүрлі деңгейде 
қолданылғанын түсіндіруге мүмкіндік береді.

Әдебиеттерге шолу

Революцияға дейінгі зерттеушілер сауданы 
негізінен айырбас жүйесі әрі мемлекеттің эко-
номикалық саясатының құрамдас бөлігі ретін-
де қарастырды. В. Лексис тауар айналымын, 
сауда кәсіпорындары мен биржаларды талдаса,  
М. Н. Соболев мемлекеттің саудаға ықпал ету 
шараларын, ал Р. Юнге Ресей Түркістанында еу-
ропалық шаруашылық институттарының әркел-
кі таралуын зерделеді (Лексис, 1914; Соболев, 
1899; Junge, 1915). Бұл еңбектер сол кезеңге тән 
ұғымдық аппаратты ашып көрсеткенімен, дала-
лық облыстардағы сауда тәжірибесінде жалпы 
нормалардың қалай қолданылғанына жеткілік-
ті дәрежеде тоқталмайды. Кеңестік тарихна-
мада сауданы реттеу мәселесі әлеуметтік-эко-
номикалық өзгерістер аясында қарастырылды.  
И. В. Ерофеева әкімшілік реформаларды, тауар-
-ақша қатынастарының дамуын және Солтүс-
тік-Шығыс Қазақстандағы қалалық көпестердің 
қалыптасуын өзара байланыстыра қарастырды, 
алайда сауданы реттеу тетіктері мен әкімшілік 
мекемелердің күнделікті қызметі екінші кезекте-
гі мәселелер қатарында қалды (Ерофеева, 1990).

Қазіргі қазақстандық тарихнамада зерттеу-
лердің деректік және институционалдық негізі 
кеңейді. Г. Е. Отепова заңнамалық актілерді де-
реккөздердің дербес кешені ретінде бөліп көр-

сетті, ал В. Н. Алиясовамен, А. С. Ильясовамен 
және А. Сомонджуоглумен бірлесіп заңдарды, 
санақ материалдарын, есептерді, губернатор-
лардың жазбаларын және жеке тұлғалардың 
өтініштерін жүйеледі (Отепова, 2015; Отепова 
және т.б., 2018). Б. Атантаева, Ұ. Сайранбеко-
ва және Р. Ахметова кәсіпкерліктің ұйымдас-
тырушылық-құқықтық нысандарын зерттесе,  
А. В. Старцев кәсіпкердің әлеуметтік мәртебесі-
не және іскерлік белсенділіктің мәдени негізде-
ріне назар аударды (Атантаева және т.б., 2022; 
Старцев, 2014). Бұл еңбектер сауданы тек ай-
налым көлемі мен тауар ағындары арқылы ғана 
емес, әлеуметтік және институционалдық санат-
тар, құжаттар мен әкімшілік мекемелердің қыз-
меті тұрғысынан да талдауға мүмкіндік береді.

Халық пен әкімшіліктің жаңа ережелерге 
бейімделуі Б. Т. Тулеуова, Г. Е. Отепова және  
Г. С. Султангалиева еңбектерін тоғыстыратын 
ортақ тақырыптардың бірі. Б. Т. Тулеуова көш-
пелі шаруашылықтың нарықтық қатынастарға 
тартылуын бұрынғы шаруашылық жүйесін түбе-
гейлі бұзбай, ақшалай төлемдер мен айырбастың 
жаңа арналарына біртіндеп бейімделу үдерісі ре-
тінде түсіндіреді (Тулеуова, 2012). Г. Е. Отепо-
ва, А. Е. Каримова және Д. Ж. Кусаинов Сібір 
комитетінің шешімдері оларды өңірлерде іске 
асыру барысында туындаған қиындықтар еске-
ріле отырып қабылданғанын көрсетеді (Отепова 
және т.б., 2023). Г. С. Султангалиева өтініштер-
ді, хаттар мен рапорттарды империялық инсти-
туттарды және ресми іс жүргізу тілін меңгерудің 
айғағы ретінде қарастырады (Султангалиева, 
2022). Аталған еңбектер кәсіпшілік куәлікті, ақ-
шалай салықты және әкімшілікке жүгінуді тек 
мәжбүрлеу құралдары ретінде ғана емес, халық-
тың сауданың жаңа институционалдық ортасы-
на тартылуының құрамдас элементтері ретінде 
түсіндіруге мүмкіндік береді.

Әкімшілік құжаттардың деректанулық ма-
ңызы А. А. Каскабасова, Г. Е. Отепова және  
А. С. Ысқақтың еңбектерінде ашып көрсетілген. 
Авторлар өкімдік, есептік, анықтамалық-есепке 
алу құжаттарын, сондай-ақ өтініштер мен ша-
ғымдарды өзара ажыратады (Каскабасова және 
т.б., 2024). Мұндай жіктеу сауданы талдау үшін 
маңызды: өкім биліктің талабын білдірсе, есеп 
орындаушының ұстанымын, ведомость формал-
данған есептің нәтижесін, ал өтініш өтініш ие-
сінің уәждерін көрсетеді. Демек, бұл дереккөз-
дер әкімшілік үдерістің әр қырын тіркейді және 
оларды шаруашылық өмірді бірдей дәрежеде 
бейнелейтін материалдар ретінде қарастыруға 

болмайды.
Өңірлік зерттеулер сауданың дамуы мен 

жалпы нормалардың қолданылуы нақты тари-
хи жағдайларға тәуелді болғанын көрсетеді.  
Г. М. Карасаев және оның авторластары Ақмо-
ла облысындағы жәрмеңкелер, тұрақты сауда 
мен әкімшілік инфрақұрылымның өзара байла-
нысын қарастырса, Т. К. Щеглова Семей және 
Шар көтерме сауда орындарын маусымдық мал 
шаруашылығына, сондай-ақ Сібір, Түркістан 
және Қытай бағыттарындағы жолдарға тәуелді 
ресейлік-азиялық сауда желісінің бір бөлігі ре-
тінде сипаттайды (Karasayev et al., 2025; Щегло-
ва, 2025). Батыс Қазақстанға арналған еңбектер 
Гурьевте кеденнің, айырбас ауласының, жәр-
меңкенің және тұрақты дүкендердің қатар қыз-
мет еткенін, сондай-ақ сауданың шаруашылық 
байланыс құралы әрі отарлық игерудің тетігі 
ретіндегі қосарлы рөлін айқындайды (Шотано-
ва және Ужкенов, 2024; Zhumagulov et al., 2024).  
Г. Ж. Мұқажанова және оның авторластары Же-
тісуда гильдиялық куәліктер, жеке кәсіпшілік 
құжаттар және жекелеген тауарларға берілетін 
патенттер бір мезгілде қолданылғанын анық-
тайды (Mukazhanova et al., 2025). Бұл еңбектер 
жалпы нормативтік және әкімшілік тетіктердің 
шаруашылықтың мамандануына, сауда жолда-
ры мен бақылау мүмкіндіктеріне қарай өңірлер-
де өзіндік сипат алғанын айғақтайды.

Өңірлік әркелкіліктің тарихи-құқықтық тү-
сіндірмесін Р. Ю. Почекаев ұсынады. Ол салық 
реформаларын біріздендіру мен арнайы нор-
маларды сақтауды қатар қамтыған шекаралық 
кеңістікті жаңғырту тетігі ретінде қарастырады 
(Почекаев, 2013). Г. С. Султангалиева, Т. Т. Да-
лаева және Б. У. Маликов болыстың әкімшілік 
талаптарды көшпелі шаруашылық пен халық-
тың аумақтық ұтқырлығына бейімдеудегі рөлін 
ашып көрсетеді; шаруа бастықтарына арнал-
ған зерттеуде де реформаларды іске асырудағы 
жергілікті делдалдардың маңызы атап өтіледі 
(Sultangalieva et al., 2017; Sultangalieva & Seitz, 
2020). Кеңірек тарихи аяда Р. Пирс, М. Б. Ол-
котт, И. Матли, А. Моррисон және Б. А. Алимд-
жанов шаруашылық өзгерістерін империялық 
басқарудың ерекшеліктерімен және өңірлердің 
империялық кеңістікке әркелкі деңгейде кірі-
гуімен байланыстырады (Pierce, 1960; Olcott, 
1995; Matley, 1990; Morrison, 2020; Алимджанов, 
2016).

Әдебиеттердің жеке бір тобы саудамен ай-
налысқан халықтың құрамын талдауға арнал-
ған. Г. К. Ерменбаева және оның авторластары 

тарихнамада жәрмеңкелер мен сауда капиталын 
зерттеуден әлеуметтік ұтқырлықты, корпора-
тивтік байланыстарды және қала өмірін талдауға 
бетбұрыс болғанын атап өтеді (Ерменбаева және 
т.б., 2023). Н. Салауат мал иелерін, несие беру-
шілерді, делдалдар мен саудагерлерді қамтыған 
байлар тобының біртекті болмағанын және олар-
дың тек бір бөлігі ғана көпестік мәртебені рес-
ми түрде рәсімдегенін көрсетеді (Salauat, 2025). 
Сондықтан «бай», «көпес» және «кәсіпкер» са-
наттары бір-бірінен өзгеше әлеуметтік, құқық-
тық және шаруашылық жағдайларды білдіреді.

Әкімшілік есепте қамтылу мен шаруашы-
лық бастама мәселесін А. Бедельбаев және оның 
авторластары, сондай-ақ А. Кубатова қарасты-
рады. Түркістан көрмелерінің материалдары 
орыс және жергілікті кәсіпкерлердің қоғамдық 
кеңістікте әркелкі дәрежеде көрініс тапқанын 
айғақтайды (Bedelbaev et al., 2025). А. Кубатова 
Жетісудың жергілікті элиталары өз талаптарын 
білдіру және мүдделерін қорғау үшін петиция-
лар мен билік органдарына жолданған өтініш-
терді қалай пайдаланғанын талдайды (Kubatova, 
2025). Сауда саласында куәлік беру туралы өті-
ніштер, шағымдар және сауда депутаттары ар-
қылы жасалған жүгінулер осындай өзара іс-қи-
мылдың негізгі арналары болды.

Осылайша, тарихнамада сауданы негізінен 
таптық және экономикалық тұрғыдан түсінді-
руден өңірлік, институционалдық және тран-
сұлттық тәсілдерге көшу байқалады (Ахмето-
ва, 2026). Алайда кәсіпшілік тіркеу тетіктерінің 
өзгеруі, сословиелік мәртебе мен саудаға нақты 
қатысудың арақатынасы, сондай-ақ салық инс-
пекторлары мен сауда депутаттары қызметінің 
өңірлік ерекшеліктері әлі де жүйелі түрде зерт-
телмеген.

Бұл мақала аталған бағыттарды өзара байла-
ныстыра отырып, жалпыимпериялық заңнаманы 
облыстық шолулармен, санақ материалдарымен, 
архивтік ведомостармен, өтініштермен және 
фискалдық бақылау құжаттарымен салыстыра 
талдайды. Мұнда көпестің құқықтық мәртебесі, 
байдың әлеуметтік жағдайы, саудаға нақты қа-
тысу, кәсіпшілік куәлік және іс жүзінде жұмыс 
істеген кәсіпорын бір-бірінен дербес талдау са-
наттары ретінде ажыратылады. Ақмола және 
Семей облыстарын Жетісу, Түркістан және Ба-
тыс Қазақстан материалдарымен салыстыру 

сауда-экономикалық қызметтің даму барысын 
қадағалауға, сондай-ақ жалпы нормалар мен 
әкімшілік есепке алу және бақылау тетіктерінің 
өңірлерде қолданылу ерекшеліктерін анықтауға 
мүмкіндік береді.

Әдіснама

Зерттеудің дереккөздік базасын материал-
дардың үш тобы құрайды: нормативтік актілер; 
жарияланған статистикалық деректер, соның 
ішінде 1897 жылғы Бірінші жалпы халық санағы 
мен облыстық шолулар; Қазақстан Республика-
сы Орталық мемлекеттік архиві (ҚР ОМА) мен 
Омбы облысының Тарихи архивінің (ООТА) іс 
жүргізу құжаттары.

Архивтік материалдар кешеніне Омбы қазы-
на палатасы мен өзге де әкімшілік-фискалдық 
мекемелер қорларынан алынған он іс енгізілді. 
Олардың қатарында кәсіпшілік куәліктер беру 
туралы ведомостар, тексеру журналдары, салық 
мәселелеріне қатысты хат алмасу, саудагерлер-
дің өтініштері, сондай-ақ салық инспекторлары 
мен сауда депутаттарының қызметі жөнінде-
гі мәліметтер бар. Қызметтік мақсатына қарай 
құжаттар өкімдік, есептік, анықтамалық-есепке 
алу және өтініш сипатындағы топтарға бөлінді. 
Біріншілері норманың мазмұны мен оның түсін-
дірілуін тіркесе, екіншілері оның орындалуын, 
үшіншілері әкімшілік есепке алудың нәтижеле-
рін көрсетті, ал өтініштер мен шағымдар өтініш 
берушінің ұстанымын білдірді (Отепова және 
т.б., 2018; Каскабасова және т.б., 2024).

Деректанулық тұрғыдан нормативтік де-
реккөз бен оның қолданылуын көрсететін құ-
жаттар бір-бірінен ажыратылды. В. А. Гринев 
манифестерді, жарлықтарды, қаулылар мен 
заңдар жинақтарын заңнамалық ескерткіштер 
қатарына жатқызып, оларды құқықтық тұр-
мыстан, әдет-ғұрыптан және сот тәжірибесінен 
бөлек қарастырады (Гринев, 2011). Р. Ю. Поче-
каев нормативтік акт реформаның белгіленген 
үлгісін бейнелейтінін, ал оның іс жүзінде қол-
данылуы хат алмасу мен жергілікті іс жүргізу 
құжаттары арқылы ашылатынын атап көрсетеді 
(Почекаев, 2013). Осыған байланысты ведомос-
тар, рапорттар, өтініштер және сауда кітаптары 
нормалардың орындалуын, түсіндірілуін және 
қабылдануын айғақтайтын деректер ретінде 

пайдаланылды.
1-кесте 
Зерттеудің нормативтік корпусы

Дереккөз Том және басылым Талдаудағы маңызы

Сауда жарғысы XI т., 2-б.; 1857 және 1903 жж. 
басылымдары

Сауда жүргізу, серіктестіктер, приказчиктер және сауда 
кітаптарына қатысты ережелер

Азаматтық қызмет туралы 
жарғылар III т.; 1896 ж. басылымы Мемлекеттік қызметті коммерциялық қызметпен қатар 

атқаруға қойылған шектеулер
Әскери міндеткерлік туралы 

жарғы IV т.; 1897 ж. басылымы Әскери қызметшілердің мүліктік және сауда 
операцияларына қатысуы

Тікелей салықтар мен акциздік 
алымдар туралы жарғылар

V т.; 1901 және 1903 жж. 
басылымдары

Салықтық міндеттемелер, патенттер және акциз 
салынатын тауарлар саудасы

Тау-кен жарғысы VII т.; 1893 ж. басылымы Табиғи ресурстар мен кәсіпшіліктерді реттеу

Сословиелер туралы заңдар IX т.; 1899 ж. басылымы Көпестік мәртебе, сословиелік құқықтар мен 
шектеулер

Мемлекеттік кәсіпшілік 
салығы туралы ереже

1898 жылғы 8 маусым; 1902 ж. 
түсіндірмелі басылымы Куәліктер, разрядтар, негізгі және қосымша салықтар

Дереккөз: автор әдебиеттер тізімінде көрсетілген Заңдар жинағының басылымдары мен Мемлекеттік кәсіпшілік салығы 
туралы ереже негізінде құрастырған

Талдау бірліктері үш деңгейде айқындал-
ды. Нормативтік деңгейде саудамен айналысу-
ға рұқсат беру тәртібін, ұйымдастырушылық 
нысанды, құжаттық рәсімдеуді, салық салуды 
немесе бақылауды реттейтін нұсқама талдау 
бірлігі ретінде алынды. Іс жүргізу деңгейінде 
жеке құжат немесе ведомостағы жекелеген жаз-
ба қарастырылды. Сандық талдауда негізгі есеп 
бірлігі ретінде кәсіпшілік куәлік алынды. Ол кә-
сіпорынмен немесе оның иесімен теңестірілмей-
ді, өйткені бір тұлға бірнеше құжат алуы мүмкін.

Салыстырмалы-текстологиялық талдау сау-
даның институционалдық ұйымдастырылуы 
мен оны реттеу тетіктеріндегі негізгі өзгеріс-
терді анықтау үшін қолданылды: сословиелік 
мәртебенің айрықша рөлінің әлсіреуі, тіркеу 
ауқымының кеңеюі және салықтық разрядтар 
жүйесінің күрделенуі. Тарихи-генетикалық әдіс 
реформалардың іске асу реттілігін қадағалауға, 
ал институционалдық әдіс қазына палаталары-
ның, сауда депутаттары мен салық инспектор-
ларының қызметін айқындауға мүмкіндік берді. 
Сандық талдау дереккөздерде тікелей тіркелген 
көрсеткіштермен шектелді.

1906, 1909 және 1911 жылдардағы мәлімет-
тер үздіксіз статистикалық қатар ретінде емес, 
жекелеген уақыттық қималар ретінде қарасты-
рылды. Оларды салыстыру аумақ, есепке алу 
бірлігі және тіркеу санаты сәйкес келген жағдай-
да ғана жүргізілді. Көрсеткіштердің құрамы өз-

герген немесе салыстыруға ортақ негіз болмаған 
жағдайда талдау бастапқы мәндермен шектелді; 
куәліктер саны кәсіпорындар санына айналды-
рылып есептелмеді.

1897 жылғы халық санағының материалдары 
есепке алудың әртүрлі қағидаттарына негіздел-
ген. Сословие адамның құқықтық мәртебесін 
білдірсе, кәсіп түрлері жөніндегі кестелерде өз 
бетінше еңбек ететін адамның және оның от-
басының мәлімделген күнкөріс көзі көрсетілді. 
Отбасы мүшесі дербес сауда операцияларын 
жүргізбесе де, саудамен байланысты халық құ-
рамына енгізілуі мүмкін еді. Ал мещан, шаруа, 
казак немесе жергілікті халық өкілі көпестер 
сословиесіне өтпей-ақ кәсіпшілік құжат негізін-
де саудамен айналыса алды. Сондықтан сосло-
виелік және кәсіптік санаттар бір-бірінен бөлек 
талданды.

Облыстық шолулар тіркеу жүйесіндегі өз-
герістерді қадағалауға мүмкіндік береді, алай-
да олардың кестелерінің құрамы әр жылдың 
ведомстволық міндеттеріне қарай қалыптасты-
рылған. Жылдық және жартыжылдық куәліктер 
жекелей де, бірге де есепке алынуы мүмкін, ал 
санаттардың атаулары өзгеріп отырған. Сон-
дықтан әрбір көрсеткіштің салыстырмалылығы 
жеке тексерілді.

Архивтік іс жүргізу материалдары нарықтың 
негізінен әкімшілік бақылауға түскен бөлігін 
сипаттайды. Тіркелген кәсіпорындар, салық са-
лынатын операциялар, тексерулер, құқық бұзу-

шылықтар және билік органдарына жолданған 
өтініштер барынша толық қамтылған. Маусым-
дық, ұсақ және бейресми айырбас сирек тір-
келгендіктен, жазбаның болмауы шаруашылық 
тәжірибенің болмағанын емес, оның әкімшілік 
тұрғыдан есепке алынбағанын білдіреді.

Көпестердің хат алмасуы ресми материал-
дарды бағалар, несие беру, тасымалдау және 
бәсекелестік туралы мәліметтермен толықты-
ра алар еді. Алайда сауда фирмалары коммер-
циялық құпияны сақтау мақсатында шифрлар 
қолданған және тауар партияларының көлемін 
кемітіп көрсетуі мүмкін болған (Дамешек және 
Кушнарева, 2016). Бұл деректер кешені зерттеу-
ге енгізілмегендіктен, мақалада негізінен құжат 
жүзінде есепке алынған сауда тәжірибесі қалпы-
на келтірілді.

Әрбір сандық көрсеткіш есепке алу бірлігі, 
құжаттың шығу тегі, салыстырмалы санаттың 
болуы және түсіндіру шектері тұрғысынан тек-
серілді. Кәсіпшілік куәлік тіркеу әрекетін, ха-
лық санағы мәлімделген мәртебе мен кәсіп тү-
рін, ал өтініш нақты жағдай мен өтініш иесінің 
ұстанған стратегиясын сипаттайды.

Негізгі эмпирикалық материал Ақмола және 
Семей облыстарын қамтиды. Жетісу, Түркістан 
және Батыс Қазақстан жөніндегі мәліметтер, 
негізінен, сауда тәжірибесінің өңірлік ерекше-
ліктерін, соның ішінде салықтық, кедендік және 
рұқсат беру режимдеріндегі айырмашылықтар-
ды анықтау үшін пайдаланылды. Сондықтан 
жалпы қорытындылар сауда-экономикалық қыз-
мет дамуының негізгі бағыттары мен оны әкім-
шілік реттеу тетіктерін сипаттайды, ал сандық 
салыстырулар тек белгіленген өңірлік деректер 
кешендері шеңберінде жүргізілді.

Нәтижелер және талқылау

Сауда-экономикалық қызметті ұйым-
дастыру мен реттеудің көпдеңгейлі жүйесі-
нің қалыптасуы. 1822 және 1824 жылдардағы 
жарғылар Сібір және Орынбор қазақтарын бас-
қарудың аумақтық-әкімшілік негізін қалыптас-
тырды, алайда далалық облыстарда сауданы 
реттеудің бірыңғай тәртібі әлі орныққан жоқ. 
XIX ғасырдың бірінші жартысында ақшалай 
ясак, салықтық жеңілдіктер, сауда алымдары 
және жекелеген операцияларды жүзеге асыруға 
рұқсат беру мәселелері негізінен арнайы ереже-
лер мен ведомстволық өкімдер арқылы шешілді. 
Жүйелі қайта құрулар ғасырдың екінші жарты-
сында басталып, 1860-жылдардағы баж рефор-

маларымен, 1867–1868 жылдардағы әкімшілік 
өзгерістермен және кейіннен кәсіпшілік салық 
салу тәртібінің ретке келтірілуімен байланысты 
болды.

Жалпы салықтық реттеу кейін кәсіпші-
лік есепке алу жүйесінің дамуына негіз болған 
әкімшілік тетіктерді қалыптастырды. Ясактан 
мөлшері белгіленген кибиткалық алымға көшу 
ақшалай нысандағы, нормативтік тұрғыдан бе-
кітілген және аумақтар бойынша бөлінген мін-
деткерліктің таралуын білдірді. Р. Ю. Почекаев 
бұл үдерісті фронтирлік жаңғыртудың бір көрі-
нісі ретінде қарастырады: далалық облыстардың 
жалпыимпериялық құқықтық кеңістікке енгізі-
луі біртіндеп жүріп, арнайы өңірлік нормалар-
дың сақталуымен қатар жүрді (Почекаев, 2013). 
Кибиткалық алым мен кәсіпшілік салық арасын-
да тікелей құқықтық сабақтастық болған жоқ, 
алайда екі режим де ұқсас әкімшілік логикаға 
негізделді: салық салу нысанын айқындауды, 
міндеткерлікті нормативтік актіде бекітуді және 
оның орындалуын жергілікті мекемелерге жүк-
теуді талап етті. Сібір комитетінің материалда-
ры бұл логиканың Семейдегі ясак, жеңілдіктер 
мен сауда жасау құқығына берілетін куәліктер 
үшін алынатын алымдарды талқылау кезінде, 
ал кейінірек жеке кәсіпкерлік пен шаруашылық 
инфрақұрылым мәселелерін қарастыру бары-
сында қалай қолданылғанын көрсетеді (Отепова 
және т.б., 2023).

Сауда қызметінің тәртібін айқындаған негіз-
гі нормалар Ресей империясы Заңдар жинағының 
XI томының 2-бөлігіне енген Сауда жарғысында 
шоғырландырылды (Россия. Законы и постанов-
ления, 1903b). Онда саудаға қатысушылардың 
құқықтық жағдайы айқындалып, приказчиктер 
мен серіктестіктердің қызметі, сауда кітаптарын 
жүргізу тәртібі және жекелеген операцияларды 
жүзеге асыру ережелері белгіленді. 1903 жылғы 
редакция бұл тәртіпті жаңадан қалыптастырған 
жоқ, керісінше, алдыңғы онжылдықтар бары-
сында орныққан нормаларды жинақтап, нақты-
лады. Осылайша, сауданы реттеудің эволюциясы 
бір ғана негіз қалаушы актінің қабылдануымен 
емес, сословиелік және салық заңнамасымен 
өзара байланыста қолданылған ережелердің бір-
тіндеп күрделенуімен сипатталды.

1898 жылғы 8 маусымдағы Мемлекеттік кә-
сіпшілік салығы туралы ереже әкімшілік есепке 
алу жүйесінің дамуындағы бетбұрыс кезең бол-
ды. Салық салынатын қызметті жүзеге асыру құ-
қығы кәсіпшілік куәлік алумен, кәсіпорынның 
түрі мен разрядымен, оның орналасқан жерімен 

және қосымша салық салу нысанымен байла-
ныстырылды. Фискалдық органдар үшін сауда-
гердің шыққан тегі мен сословиелік атауынан 
гөрі операцияның сипаты, қызмет ауқымы, оны 
жүргізу мерзімі және тиісті құжаттың болуы 
барған сайын маңызды мәнге ие болды.

Сонымен бірге реформа сословиелік тәртіп-
тен толық бас тартуды білдірген жоқ. Сословие-
лер туралы заңдар көпестік мәртебені, отбасы 
мүшелерінің құқықтарын, сословиеге кіру және 
одан шығу шарттарын бұрынғысынша айқындап 
отырды. Нәтижесінде есепке алудың екі үлгісі 
қатар қолданылды: сословиелік тиесілілікке не-
гізделген әлеуметтік-құқықтық үлгі және нақты 
шаруашылық қызметті тіркеген салықтық-тір-
кеу үлгісі. Бұл екі үлгінің сәйкес келмеуі XX ға-
сырдың басындағы өңірлік статистикадан әсіре-
се айқын көрінді.

Гильдиялық жүйеден кәсіпшілік разряд-
тарға көшу. Г. М. Карасаев және оның автор-
ластары қайта жариялап, талдаған Ақмола об-
лысының 1883 жылғы шолу материалдары 1898 
жылғы реформаға дейін-ақ гильдиялық және 
кәсіпшілік есепке алу тәртіптерінің қатар қолда-
нылғанын көрсетеді. Облыста 2359 сауда куәлігі 
берілген, оның 406-сы гильдиялық, 1953-і кәсіп-
шілік куәлік болды (Karasayev et al., 2025). Бұл 
көрсеткіштерді XX ғасырдың басындағы дерек-
термен біртұтас динамикалық қатарға біріктіру-
ге болмайды. Дегенмен олар сауда құжаттарын 
жіктеу Мемлекеттік кәсіпшілік салығы туралы 
ереже қабылданғанға дейін-ақ қалыптаса баста-
ғанын және тұрақты, жәрмеңкелік әрі жылжы-
малы сауда түрлерінің қатар өмір сүргенін аң-
ғартады.

1890-жылдардағы архивтік ведомостар бұ-
рынғы гильдиялық және ұсақ сауда санаттары 
сақталғанымен, саудаға нақты қатысушылар ау-
қымы көпестер сословиесімен ғана шектелмеген 
өтпелі кезеңді көрсетеді. 1893–1897 жылдары 
Ақмола және Семей облыстарында сауда жасау-
ға 9 742 куәлік пен билет берілді. Құжаттардың 
61%-ы Ақмола облысына, 39%-ы Семей облы-
сына тиесілі болды. Бес жыл ішінде олардың 
жалпы саны шамамен бір жарым есе артты (Ах-
метова, 2012, 120-б.). Бұл деректер, ең алдымен, 
ресми тіркелген сауда қызметінің кеңеюін си-
паттайды және оларды нақты меншік иелерінің 
немесе кәсіпорындардың саны деп түсіндіруге 
болмайды.

Облыстар арасындағы айырмашылықтар 
олардың шаруашылықтарының мамандануы-
на байланысты болды. Омбы мен Петропавлды 

қамтыған Ақмола облысында көлік тораптары 
мен ірі тұтыну орталықтарына сүйенген қалалық 
және ұсақ сауда басым болды. Семей облысын-
да берілген құжаттар саны аз болғанымен, оның 
шекаралық орналасуы ірі мәмілелердің, делдал-
дық қызметтің және Қытаймен сауданың рөлін 
күшейтті. Осылайша, жалпы әкімшілік жіктеу 
ішкі, жәрмеңкелік, шекаралық және жылжыма-
лы айырбастың бұрыннан қалыптасқан түрлері-
мен ұштасып отырды.

1898 жылғы Ереже тіркеудің ішкі логикасын 
өзгертті. Гильдиялық тиесілілікті негізгі өлшем 
ретінде есепке алудың орнына кәсіпорынның 
түрі, қызмет ауқымы мен жүзеге асырылатын 
орны, қоймалардың және жалдамалы жұмыс-
шылардың болуы тіркеле бастады. Бұл салық 
салуға жататын тұлғалар аясын кеңейткенмен, 
бір мезгілде бір шаруашылық қызметін бірнеше 
есепке алу нысаны бойынша тіркеуге алып кел-
ді: дүкен, қойма және акциз салынатын тауарлар 
саудасы жеке куәліктер мен патенттер арқылы 
рәсімделуі мүмкін еді.

Кәсіпшілік есепке алу тәртібінің өзгеруі 
әлеуметтік салдарға да әкелді. Ірі сауда бұрын-
ғыдай капиталды, бедел мен орнықты байла-
ныстарды қажет етсе, төменгі разрядтар ұсақ, 
уақытша және жылжымалы кәсіпшіліктерді 
қамтыды. Заңды саудаға қол жеткізу мүмкіндігі 
формалды түрде кеңейгенімен, құжаттарды алу 
құны, разрядты айқындаудың күрделілігі және 
өндіріп алу шараларына ұшырау қаупі, әсіресе 
маусымдық әрі капиталы шағын саудаға қаты-
сушылар үшін жаңа кедергілер туғызды. Сон-
дықтан реформа гильдиялық шектеулерді толық 
жойғаннан гөрі, оларды тіркеу мен бақылаудың 
анағұрлым егжей-тегжейлі тетіктерімен алмас-
тырды.

Сауда тәжірибесі мен оны реттеудің өңір-
лік ерекшеліктері. Жалпыимпериялық норма-
лар әркелкі шаруашылық жағдайларда қолда-
нылды. Орталық Қазақстанда ақшалай төлемдер, 
сауда куәліктері мен делдалдық көшпелі мал 
шаруашылығына, маусымдық көші-қон бағыт-
тарына және еңбекті отбасылық ұйымдастыру 
жүйесіне біртіндеп кіріге бастады. Сондықтан  
Б. Т. Тулеуова ұсынған бейімделу ұғымы дәс-
түрлі шаруашылықтың ығыстырылуын негізге 
алатын үлгіге қарағанда бұл үдерістердің сипа-
тын дәлірек көрсетеді (Тулеуова, 2012).

Ақмола облысында 1881 жылы жалпы айна-
лымы 5,235 млн рубльді құраған 23 жәрмеңке 
өткізілді. Казак қоныстарындағы шағын сауда 
орындарында Ақмола және Тайыншакөл жәр-

меңкелеріне жөнелту үшін мал мен дала өнімде-
рі жиналды (Karasayev et al., 2025). Есепке алу 
мен бақылау өзара байланысты операциялар тіз-
бегін — маусымдық сатуды, тасымалды сауда-
ны, дүкен ұстауды, тауарды сақтау мен сыртқа 
шығаруды қамтыды. Қажетті құжаттардың құ-
рамы мен есепке алудың толықтығы қызметтің 
түрі мен ауқымына байланысты болды.

Семей облысында 1860-жылдары рұқсатсыз 
пайда болған Шар сауда орындары 1876 жылы 
ресми мәртебе алды. 1868 жылдың өзінде-ақ 
көшіп-қону орындарындағы сауданы бақылау 
және бұл іске болыстық басқармаларды тарту 
мәселесі талқыланды. Сонымен бірге болыстық 
басқару жүйесінің өзі халықтың ұтқырлығына, 
өзгеріп отырған шекараларға және білікті қыз-
меткерлердің тапшылығына бейімделуге мәж-
бүр болды; XIX ғасырдың соңына қарай болыс 
басқарушыларынан орыс тілін және заңнаманы 
білу талап етілді (Sultangalieva et al., 2017). Жәр-
меңкелер заңдастырылғаннан кейін малдан алы-
натын алымдар мен міндетті есептілік енгізілді. 
Жазғы жәрмеңкенің айналымы 1877 жылғы 150 
мың рубльден 1879 жылы 250 мың рубльден ас-
тамға дейін өсті, ал күзгі жәрмеңкенің айналы-
мы шамамен 100 мың рубльді құрады (Щеглова, 
2025). Жәрмеңкелердің ресми танылуы олардың 
салықтық есепке алу мен әкімшілік бақылауға 
енгізілгенін білдірді.

Гурьевте сауда тәжірибесі мен оны реттеу-
дің ерекшеліктері кеден бекетінің, айырбас ау-
ласының, балық кәсіпшілігінің және өзен жол-
дарының қатар қызмет етуімен айқындалды. 
Тауарлардан олардың құнының бір пайызы мөл-
шерінде алым өндірілді. Бұл өңірлік үлгінің бас-
таулары бұдан да ертерек кезеңге барып тіреледі: 
1810 жылы Ембі мен Жайықтың төменгі ағысы-
ның шалғай орналасуына байланысты жыл бойы 
айырбас саудасын жүргізуге рұқсат берілді. XIX 
ғасырдың соңына қарай мұнда жәрмеңке, тұрақ-
ты дүкендер және кедендік-айырбас инфрақұ-
рылымы қатар жұмыс істеді (Zhumagulov et al., 
2024).

Жетісуда сауданы реттеу де бірнеше құжат 
түрінің қатар қолданылуына негізделді: көпес-
тік куәліктер, жеке кәсіпшілік құжаттар, спиртті 
ішімдіктер мен темекі өнімдерін сатуға берілетін 
патенттер, сондай-ақ уақытша сауда орындары 
мен ішімдік сататын орындарды ашуға арналған 
рұқсаттар. Қызмет түрі тиісті разрядпен және 
салықтық алым мөлшерімен байланыстырыл-
ды (Mukazhanova et al., 2025). Бұл материалдар 
салыстырмалы тұрғыдан пайдаланылды және 

есепке алу санаттары тексерілмейінше Ақмола 
мен Семей облыстарының деректерімен бірікті-
рілген жоқ.

Өңірлік айырмашылықтар жалпы норма-
лардан бас тартудан емес, олардың қолданылу 
ерекшеліктерінен және куәліктер, патенттер, 
алымдар, есептілік пен қадағалау тетіктерінің 
түрліше үйлесуінен көрінді. Нақты реттеу үлгісі 
сауданың мамандануына, қашықтыққа, маусым-
дық сипатқа, шекаралық орналасуға және жергі-
лікті әкімшіліктің мүмкіндіктеріне байланысты 
қалыптасты.

Саудаға қатысу шарттары. Жалпыимпе-
риялық заңнама саудаға заңды түрде қатыса 
алатын тұлғалар аясын кеңейткенмен, қызметті 
жүзеге асыру шарттарындағы айырмашылық-
тарды сақтап қалды. Шектеулер мен рұқсаттар-
ға қатысты нормалар Заңдар жинағының бірне-
ше томында қамтылды: мемлекеттік қызмет пен 
әскери міндеткерлік туралы ережелер қызметші-
лер мен әскери қызметшілердің коммерциялық 
және мүліктік операцияларға қатысуын реттеді; 
салық және акциз заңнамасы сауданың жекеле-
ген түрлерін патенттер, куәліктер және арнайы 
қадағалау тәртібімен байланыстырды; Тау-кен 
жарғысы салалық ережелерді белгіледі, ал Сос-
ловиелер туралы заңдар сословиелік құқық қабі-
леттілікті айқындады (Россия. Законы и поста-
новления, 1893, 1896, 1897, 1899, 1901, 1903a).

Саудаға қатысу шарттары сословиелік және 
қызметтік мәртебеге, тауар түріне, кәсіпорын 
нысанына және қызмет жүргізілетін орынға 
байланысты болды. Мемлекеттік қызметшілер-
ге атқаратын лауазымымен және ведомстволық 
бағыныстағы мекемелермен байланысты опера-
цияларға қатысуға шектеулер қойылды (Россия. 
Законы и постановления, 1896). Әскери қызмет-
шілер үшін мүлікке билік ету мен істерді уәкі-
летті тұлғалар арқылы жүргізудің ерекше тәртібі 
қолданылды (Россия. Законы и постановления, 
1897). Арнайы талаптар жекелеген сословиелік 
және конфессиялық топтарға да қатысты болды, 
ал акциз салынатын тауарлар саудасы өнімнің 
түріне, сауда орнының орналасуына және па-
тенттің болуына қарай реттелді (Россия. Законы 
и постановления, 1899, 1901).

Жергілікті фискалдық органдар өтініш беру-
шінің мәртебесін, кәсіпорын санатын және нақ-
ты операцияға рұқсат беру мүмкіндігін ескерді. 
Кәсіпшілік куәлік белгілі бір қызмет түрінің тір-
келгенін растады, салық салуға негіз болды және 
бақылау тәртібін айқындады (Россия. Законы и 
постановления, 1902, 1903a). Сонымен бірге ол 

тек ресми түрде рәсімделген қызметті қамтып, 
маусымдық әрі бейресми сауданың бүкіл көле-
мін көрсете алмады.

XIX ғасырдың соңындағы реформаларды 
тікелей ырықтандыру ретінде емес, әкімшілік 
шектеулер сақталған жағдайда саудаға заңды 
түрде қатысу аясының біртіндеп кеңеюі ретін-
де қарастырған жөн. Көпестер сословиесінің 
айрықша рөлінің әлсіреуі разрядтар, патенттер, 
куәліктер және тексерулер жүйесінің дамуымен 
қатар жүрді (Почекаев, 2013; Атантаева және 
т.б., 2022). Саудаға ресми қатысу аясы кеңейге-
німен, құжаттарды дұрыс рәсімдеуге тәуелділік 
күшейе түсті.

Далалық облыстарда формалды түрде бі-
рыңғай тәртіптің қолданылуы іс жүзінде әркелкі 
жағдай туғызды. Қазына палатасына немесе са-
лық инспекторына жақын орналасқан қаладағы 
кәсіпорын иесіне құжаттарды рәсімдеу маусым-
дық саудагерге, тауарды елді мекендерге тасы-

малдап сатушыға немесе шалғайдағы жәрмең-
кеге қатысушыға қарағанда жеңілірек болды. 
Реттеудің тиімділігі қашықтыққа, халықтың 
ұтқырлығына және жергілікті әкімшіліктің мүм-
кіндіктеріне байланысты еді (Sultangalieva et al., 
2017; Почекаев, 2013).

Сауданы есепке алу жүйесіндегі кәсіпші-
лік куәліктер. Семей облысының шолулары 
мен архивтік ведомостар кәсіпшілік салық са-
лудың өңірлік тәжірибесін көрсетеді. Аумақтар 
кластар бойынша, ал кәсіпорындар мен кәсіп 
түрлері разрядтарға, қызмет сипаты мен мерзі-
міне қарай жіктелді. Есеп бірлігі ретінде мен-
шік иесі немесе кәсіпорын емес, берілген куәлік 
алынды: бір тұлға әртүрлі сауда орындары, опе-
рациялар және қызмет кезеңдері бойынша бір-
неше құжат ала алды. Сондықтан статистикалық 
мәліметтер ресми түрде есепке алынған сауда 
қызметінің құрылымын сипаттайды, бірақ кәсі-
порындар мен олардың иелерінің нақты санын 

көрсетпейді.

2-кесте 
Сословиелік және кәсіпшілік есепке алудың іріктелген көрсеткіштері

Жыл Санат Тіркелген көрсеткіш Дереккөз Түсіндіру шектері

1897 Семей облысы Көпестер сословиесіне 
жататын 1033 адам

Бірінші жалпы халық 
санағы

Кәсіпкерлік белсенділікті емес, 
құқықтық мәртебені сипаттайтын 

көрсеткіш

1909 Есепке алынған 
барлық разрядтар

3152 жылдық және 817 
жартыжылдық куәлік

ҚР ОМА. 15-қ. 1-т. 
67-іс. 3-п.

Бірегей меншік иелерінің емес, 
тіркеу құжаттарының саны

1909 Жеке кәсіпшілік 
қызмет түрлері

1595 жылдық және 242 
жартыжылдық куәлік

ҚР ОМА. 342-қ. 1-т. 
527-іс. 48, 56-пп.

Санат сауда қызметкерлері мен 
делдалдарды қамтиды

1911 I разряд 28 жылдық және 1 
жартыжылдық куәлік

Семей облысының 
1911 жылғы шолуы

Ірі сауда нысандарына қатысты 
құжаттар

1911 II разряд 712 жылдық куәлік Семей облысының 
1911 жылғы шолуы

Орта ауқымдағы кәсіпорындардың 
тіркеу санаты

1911 III разряд 1297 жылдық және 194 
жартыжылдық куәлік

Семей облысының 
1911 жылғы шолуы

Салыстырмалы түрде шағын сауда 
операцияларының басымдығы

1906/1909 Тасымалды сауда Тіркелген куәліктердің 
10%-ы / 8,7%-ы

1906 және 1909 
жылдардағы шолулар

Нарықтың нақты көлемі емес, тіркеу 
есебіндегі үлесі

Дереккөз: кестеде көрсетілген материалдар негізінде автор құрастырған.
Ескерту: көрсеткіштер әртүрлі есепке алу жүйелеріне жатады және оларды механикалық түрде қосуға болмайды. 
Кәсіпшілік куәлік жекелеген қызмет түрін немесе салық салу нысанын тіркеді және кәсіпорынға не бірегей меншік иесіне 

балама болып табылмады.

1911 жылы II және III разрядтағы куәліктер 
басым болды: тиісінше 712 және 1491 құжат 
берілді; I разряд бойынша 29 куәлік рәсімдел-
ді. Бұл орта және шағын ауқымдағы тіркелген 

операциялардың сан жағынан басым болғанын 
көрсетеді, алайда кәсіпорындар санын, капитал 
мөлшерін немесе сауда айналымын анықтауға 
мүмкіндік бермейді.

1909 жылғы ведомоста 3152 жылдық және 
817 жартыжылдық куәлік көрсетілген. Олардың 

37%-ы III разрядқа, 29%-ы IV разрядқа, 20,7%-ы 
II разрядқа, ал 12,5%-ы тасымалды саудаға тие-
сілі болды; көтерме сауда операцияларына бе-
рілген 26 құжат жеке есепке алынған (ҚР ОМА. 
15-қ. 1-т. 67-іс. 3-п.). Бұл мәліметтер меншік ие-
лерінің құрамын немесе нақты сауда айналымын 
емес, фискалдық тізілімнің құрылымын сипат-
тайды.

1909 жылы жеке кәсіпшілік қызмет түрлері-
не 1595 жылдық және 242 жартыжылдық куәлік 
берілді. Олардың негізгі бөлігін бірінші және 
екінші кластағы приказчиктерге рәсімделген құ-
жаттар құрады; агенттер, коммивояжерлер және 
өзге делдалдардың үлесі аз болды (ҚР ОМА. 
342-қ. 1-т. 527-іс. 48, 56-пп.). Демек, ресми тір-
келген сауда негізінен тұрақты сауда орындары-
ның қызметкерлерін қамтыды, ал бейресми және 
маусымдық делдалдардың бір бөлігі есептен тыс 
қалуы мүмкін еді.

Облыстық шолуларда тасымалды сауданың 
үлесі 1906 жылғы 10%-дан 1909 жылы 8,7%-ға 
дейін төмендеді. Алайда 1909 жылғы архивтік 
ведомоста құжаттардың өзге жиынтығы бойын-
ша есептелген 12,5% көрсеткіші берілген. Де-
реккөздердің құрамы мен есептеу негізі ескеріл-
мейінше, бұл мәліметтерді өзара салыстыруға 
болмайды. Қалай болғанда да, олар тасымалды 
сауданың нақты ауқымын емес, оның әкімшілік 
тұрғыдан тіркелген бөлігін сипаттайды.

Кәсіпшілік куәліктер мемлекеттің қандай 
қызмет түрлерін жіктеп, салық салу нысаны-
на жатқызғанын анықтауға мүмкіндік береді. 
Алайда атаулы тізілімдер мен сауда айналымы 
жөніндегі мәліметтер болмаған жағдайда олар-
дың негізінде кәсіпкерлер санын немесе нарық-
тың нақты көлемін айқындау мүмкін емес.

Революцияға дейінгі сауданы есепке алу 
жүйесінің соңғы кезеңі Омбы қазына палатасы-
ның 1914–1915 жылдардағы материалдарынан 
көрінеді. 1914 жылы сауда кәсіпорындарына  
11 516 куәлік беріліп, олар бойынша 247 238 
рубль түсім түсті (ООТА. 172-қ. 1-т. 5-іс. 13-п.). 
1915 жылы 7 633 куәлік рәсімделіп, түсім 200 
817 рубль 50 тиынды құрады (ООТА. 24-қ. 1-т. 
15-іс. 22-п.). Берілген құжаттар саны 33,7%-ға 
азайғанымен, түсім көлемі 18,8%-ға ғана төмен-
деді. Бұл алшақтық куәліктер санының қысқа-
руы фискалдық түсімдердің соған барабар тө-
мендеуімен қатар жүрмегенін көрсетеді.

Тіркеу көрсеткіштерінің динамикасына со-
ғыс жағдайы әсер етуі мүмкін еді, алайда қолда 
бар деректер жекелеген факторлардың ықпалын 
нақты айқындауға мүмкіндік бермейді. Сонымен 
бірге куәліктер санының азаюы, ең алдымен, на-
рықтың әкімшілік тұрғыдан рәсімделген бөлігін 
сипаттайды және нақты сауда айналымының да 
дәл сондай мөлшерде қысқарғанын өздігінен дә-
лелдей алмайды.

Дағдарыстық құбылыстарға қарамастан, ірі 
сауда секторы сақталды. Ақмола және Семей 
облыстарында жоғары сауда санатына жататын 
34 кәсіпорын тіркелді: оның 18-і Ақмола облы-
сында, 16-сы Семей облысында орналасқан (ҚР 
ОМА. 342-қ. 1-т. 551-іс. 2-п.). Олардың құры-
лымында мануфактуралық тауарлар, шай мен 
қант, темір және былғары бұйымдар саудасы, 
сондай-ақ шикізат қоймалары басым болды. Ма-
мандануындағы айырмашылықтар облыстардың 
шаруашылық бейінін көрсеткенімен, реттеудің 
жалпы қағидатын өзгерткен жоқ: кәсіпорын 
санаты айқындалып, тиісті құжат берілді және 
салықтық есепке алу арқылы ресми айналымға 
енгізілді. 

1914–1915 жылдардағы материалдар XX 
ғасырдың басына қарай қалыптасқан тіркеу-
фискалдық үлгінің тұрақтылығын растап, оның 
соғыс дағдарысы жағдайындағы жұмыс істеу 
ерекшеліктерін де көрсетеді.

Сословиелік мәртебе және саудамен ай-
налысқан халықтың құрамы. 1897 жылғы 
халық санағының материалдары халықтың 
сословиелік тиесілілігі мен кәсіптік тіркелуін 
салыстыра қарастыруға мүмкіндік береді. 
Ақмола және Семей облыстарында 1 367 198 
адам тұрған, олардың 39 633-і сауда саласы-
на жатқызылған. Бұл санатқа өз бетінше еңбек 
ететіндер мен олардың отбасы мүшелері енгі-
зілгендіктен, аталған көрсеткіш кәсіпкерлер-
дің немесе сауда орындары иелерінің нақты 
санына сәйкес келмейді (Первая всеобщая пе-
репись, 1904, 1905).

Өз бетінше еңбек ететіндер арасында ер 
адамдар басым болды: Ақмола облысын-
да – 72%, Семей облысында – 83%. Халық са-
нағы отбасы мүшелері ретінде есепке алынған 
әйелдердің шаруашылық қызметінің сипаты мен 
көлемін анықтауға мүмкіндік бермейді. Сондық-
тан олардың сауда саласындағы халық қатарына 

енгізілуін дербес кәсіпкер әйел мәртебесімен теңестіруге болмайды.
3-кесте 
1897 жылғы халық санағы бойынша Ақмола және Семей облыстарындағы саудамен айналысқан халық

Көрсеткіш Ақмола облысы Семей облысы Түсіндірме
Облыс халқы 682 608 684 590 Саны жағынан шамалас жиынтықтар

Сауда саласына жатқызылған тұлғалар 22 051 17 582 Өз бетінше еңбек ететіндер және олардың 
отбасы мүшелері

Сауда саласындағы халық құрамындағы 
қала тұрғындарының үлесі 88% 79% Есепке алынған сауда қызметінің 

қалаларда шоғырлануы
Өз бетінше еңбек ететіндер арасындағы 

ер адамдар 72% 83% Кәсіптік тіркеудегі гендерлік 
теңгерімсіздік

Дереккөз: автор 1897 жылғы Бірінші жалпы халық санағының жарияланған материалдары мен деректерді алдын ала 
өңдеу нәтижелері негізінде есептеген (Первая всеобщая перепись, 1904, 1905; Ахметова, 2012, 69–73-бб.)

Халықтың жалпы саны шамалас болғанына 
қарамастан, сауда саласына жатқызылған тұр-
ғындар Ақмола облысында көбірек болды және 
олардың қалаларда шоғырлану деңгейі де жоға-
ры еді. Бұл Омбы мен Петропавлдың әкімшілік, 
көлік және сауда орталықтары ретіндегі рөліне 
сәйкес келеді. Семей облысында Семей, Павло-
дар және Зайсан қалаларының шекаралық бай-
ланыстары маңызды орын алды.

Саудамен айналысқан халықтың этникалық 
құрамы да ерекшеленді. Ақмола облысында 
орыстар басым болса, Семей облысында қа-
зақтардың үлесі жоғары болды, ал татарлар екі 
облыста да елеулі үлеске ие болды (Ахметова, 
2012, 70-б.). Бұл мәліметтер жекелеген топтар-
дың санақ материалдарындағы үлесін сипат-
тайды, алайда олардың капиталының мөлшері, 
сауда айналымы немесе құқықтық мәртебесінің 
ерекшеліктері туралы қорытынды жасауға мүм-
кіндік бермейді.

Осылайша, халық санағы есепке алудың үш 
үлгісінің өзара сәйкес келмегенін көрсетеді: 
тұлғаның құқықтық жағдайын айқындаған сос-
ловиелік үлгі; өз бетінше еңбек ететін адамның 
және оның отбасы мүшелерінің мәлімделген 
күнкөріс көзін сипаттаған кәсіптік үлгі; нақты 
қызмет түрін, разрядын және мерзімін қамтыған 
кәсіпшілік-салықтық үлгі. Көпестер сословиесі 
коммерциялық ортаның бір бөлігін ғана қамты-
са, кәсіптік және кәсіпшілік есеп саудаға қаты-
сушылардың анағұрлым кең ауқымын қамтыды.

Сословиелік және тіркеу есебінің алшақ-
тығы. Сословиелік және фискалдық деректер 
көпестер санының тікелей азаюын емес, олар-
дың әкімшілік есептегі рөлінің өзгергенін аң-
ғартады. 1897 жылы Семей облысында көпестер 

сословиесіне жататын 1033 адам есепке алынса, 
1909 жылы бұл сословиеге қабылдаудың 2 және 
одан шығарудың 35 жағдайы тіркелген (Первая 
всеобщая перепись, 1905; ҚР ОМА. 460-қ. 1-т. 
19-іс. 104, 140-пп.).

Сонымен қатар кәсіпшілік есепке алу мың-
даған жылдық және жартыжылдық куәліктерді 
қамтыды. Сословиелік тиесіліліктен айырмашы-
лығы, бұл құжаттарда нақты қызмет түрі, оның 
разряды, жүргізілген орны мен мерзімі белгі-
ленді. Фискалдық басқару үшін меншік иесінің 
әлеуметтік шығу тегінен гөрі тіркелген опера-
цияның сипаты мен ауқымы біртіндеп маңызды 
бола түсті.

Көпестер сословиесі сонымен бірге өзінің 
беделін, отбасылық-құқықтық мәнін және іс-
керлік абыройын сақтап қалды. Алайда шаруа-
шылық қызмет пен сословиелік мәртебе енді 
өзара сәйкес келмеді: біріншісі адамның эконо-
микалық белсенділігін сипаттаса, екіншісі оның 
әлеуметтік құрылымдағы орнын айқындады; ал 
тіркеу мен салық салу нақты шаруашылық опе-
рацияларға қатысты жүргізілді.

Бұл тәртіптің іске асуын сауда депутаттары 
мен салық инспекторлары қамтамасыз етті. Са-
лық инспекторлары түсімдердің түсуін бақылап, 
навигация, маусымдық сауда және шикізат са-
тып алу кезеңдерінде тексерулерді күшейтті (ҚР 
ОМА. 342-қ. 1-т. 661-іс. 165–170-пп.). Қадаға-
лаудың тиімділігі қызметкерлер санына, қашық-
тыққа және жергілікті жерлерге шығу жиілігіне 
байланысты болды. Сондықтан тіркеу ауқымы-
ның кеңеюі әртүрлі аудандарда есептің бірдей 
толық жүргізілуін қамтамасыз ете алмады.

Сауда есебі мен делдалдықтың аумақтық 
ерекшеліктері. Тіркеу және салықтық рәсімдер 
негізінен облыстық және уездік қалаларда шо-

ғырланды, ал сауда жәрмеңкелерді, далалық бо-
лыстарды, шекаралық бекеттер мен маусымдық 
сауда орындарын қамтыды. Қазына палатасы-
нан, қалалық басқармадан және салық инспекто-
рынан қашық болған сайын құжаттарды рәсім-
деуге кететін шығындар артып, тексерулердің 
жүйелілігі төмендеді. Сондықтан ортақ талаптар 
әкімшілік орталықтарда неғұрлым дәйекті орын-
далса, шалғай және жылжымалы сауда кеңістік-
терінде олардың сақталу деңгейі төмен болды.

Әкімшілік орталықтардан аумақтық алшақ-
тықтың салдарын белгілі бір дәрежеде сауда де-
путаттарының қызметі жұмсартты. Ақмола және 
Семей облыстарының тоғыз қаласында 23 депу-
тат және 20 кандидат болды; олардың қатарында 
көпестер, мещандар, көпес балалары және сауда 
үйлерінің сенім білдірілген өкілдері кездесті (ҚР 
ОМА. 342-қ. 1-т. 573-іс. 98–99-пп.). Олар сауда-
герлердің мүдделерін білдірумен қатар, салық 
инспекторларына жәрдемдесіп, делдалдық және 
бақылау міндеттерін ұштастырды.

Есепке алу мен қадағалаудың ерекшеліктері 
сауда орталықтарының мамандануына байла-
нысты болды. Омбы мен Петропавл ірі тауарлық 
және несиелік-делдалдық операцияларға қызмет 
көрсетсе, Семей мен Зайсан шекаралық айыр-
басқа, Павлодар мен Өскемен қалалық, жәрмең-
келік және ауыл шаруашылығы бағыттарындағы 
саудаға бағдарланды. Тұрақты сауда орында-
ры куәліктер, сауда кітаптары және қойма құ-
жаттары арқылы тіркелді, ал тасымалды және 
жәрмеңкелік сауда жергілікті жерлерге шығып 
тексеруді талап етті. Осыған байланысты жыл-
жымалы сауда операциялары құжаттарда тұрақ-
ты түрде көрініс таппай, ресми статистикада да 
толық қамтылмады.

Әкімшілік есеп сауда және маклерлік кітап-
тардағы мәліметтермен толықтырылды. Оларда 
операциялар, капитал, мүлік, қарыздар, пайда 
мен залал туралы деректер тіркеліп, атап айтқан-
да, төлем қабілетсіздігі жөніндегі істерді қарау 
кезінде пайдаланылды (ҚР ОМА. 342-қ. 1-т. 551-
іс. 1, 3-пп.). Бір меншік иесінің әртүрлі қызмет 
түрлері жеке құжаттармен рәсімделді: галанте-
рея тауарлары мен алкоголь өнімдерін сату үшін 
бөлек құжаттар талап етілді (ООТА. 36-қ. 1-т. 
3-іс. 8, 15-пп.). Демек, куәліктер саны меншік 
иелерінің санын емес, тіркелген операциялар-
дың құрылымын сипаттады.

Құжат айналымының күрделенуі білікті при-
казчиктерге деген сұранысты арттырды. Ом-
быдағы сауда сыныптарында білім алған 199 
тыңдаушының 118-і сауда-өнеркәсіп орында-

рында жұмыс істеп, арифметиканы, есеп жүр-
гізуді және шектес нарықтарда қолданылатын 
тілдерді меңгерді (ҚР ОМА. 64-қ. 1-т. 3842-іс. 
3-п.). Бұл материал оқу орындарының қандай да 
бір жекелеген реформамен тікелей байланысын 
дәлелдемейді, алайда коммерциялық білім бе-
рудің дамуы сауда құжаттарын жүргізуге қойы-
латын талаптардың күшеюімен қатар жүргенін 
көрсетеді.

Әкімшілік рәсімдер және шаруашылық 
қызметке қатысу. Сауданы реттеу шектеулер-
ді белгілеумен ғана шектелмей, саудагерлердің 
билік органдарымен өзара іс-қимыл тәртібін де 
айқындады. Базарлар ашу, мереке күндері сауда 
жүргізу, сауда орындарын жалға алу, куәліктер 
беру және нарықтық ережелерді қайта қарау 
жөніндегі өтініштер ресми қарым-қатынастың 
маңызды арнасына айналды. Қолданыстағы нор-
малар мен шаруашылық қажеттіліктерге сүйене 
отырып, саудагерлер рұқсат алу, қабылданған 
шешімдерге шағым жасау және белгіленген 
талаптарды өзгерту жөнінде өтініш беру үшін 
әкімшілік рәсімдерді пайдалана алды. Сондық-
тан өтініш тек оны берушінің ұстанымын ғана 
емес, басқару тәртібіндегі өзгерістерге бейімде-
лу тәсілдерін де көрсетті (Каскабасова және т.б., 
2024).

Әкімшілік рәсімдерді пайдалану мүмкін-
діктері барлық саудагерлер үшін бірдей болған 
жоқ. Қарамағында приказчик немесе іс жүргі-
зушісі бар қаладағы сауда орнының иесіне құ-
жаттарды рәсімдеу және сауда депутатымен 
байланыс орнату маусымдық саудагерге, тауар-
ды тасымалдап сатушыға немесе шалғайдағы 
жәрмеңкеге қатысушыға қарағанда жеңілірек 
болды. Мұндай істерді талдау кезінде құжат-
тың шығу тегін ескеру қажет: өкім әкімшіліктің 
ұстанымын, есеп орындаушының көзқарасын, 
ведомость формалданған есептің нәтижесін, ал 
өтініш немесе шағым мүдделі тараптың уәжде-
рін білдірді (Отепова және т.б., 2018; Каскабасо-
ва және т.б., 2024).

Ресми есепке алу сауда қызметінің бар-
лық түрін бірдей қамтыған жоқ. Тұрақты сау-
да орындары, қоймалар және салық салынатын 
операциялар неғұрлым толық тіркеліп, олар жө-
ніндегі мәліметтер сауда кітаптарында жүйелі 
түрде көрініс тапты. Ал ұсақ, маусымдық және 
тасымалды сауда құжаттарда көбіне тек тексеру, 
құқық бұзушылық немесе даулы жағдай туында-
ған кезде ғана тіркелді. Осылайша, белгіленген 
рәсімдер бір жағынан саудаға ресми түрде қаты-
суға жағдай жасаса, екінші жағынан оның әкім-

шілік құжаттарда көрініс табу шегін айқындады.
Нәтижелерді түсіндіру және қорытынды-

лардың шектері. Сауданы реттеудегі өзгеріс-
терді оны сословиелік шектеулерден босатумен 
ғана түсіндіруге болмайды. Бұл үдеріс саудаға 
заңды түрде қатысушылар аясын кеңейтумен қа-
тар, тіркеу, салықтық жіктеу және бақылау тетік-
терін күшейтті. Фронтирлік жаңғырту бірізден-
діру үдерісін аумақтық режимдер мен арнайы 
басқару тетіктерінің сақталуымен ұштастырды 
(Почекаев, 2013). Көпестік мәртебенің айрықша 
рөлінің әлсіреуі кәсіпорынның, операция сипа-
тының, қызмет жүргізілетін орын мен мерзімнің 
неғұрлым нақты тіркелуімен қатар жүрді.

Өңірлік іс жүргізу құжаттарында кәсіпкер-
ліктің ұйымдастырушылық-құқықтық нысан-
дары разрядтар, куәліктер, мерзімдер және опе-
рация түрлері арқылы көрініс тапты (Атантаева 
және т.б., 2022). Сондықтан құжаттар санының 
өсуі сауда ауқымының кеңеюін ғана емес, бір 
шаруашылық қызметінің бірнеше салық салу 
нысаны бойынша рәсімделуін және тіркеудің 
күшеюін де білдіруі мүмкін. Атаулы тізілімдер, 
құжаттарды қайта беру және сауда айналымы 
туралы мәліметтер болмаған жағдайда куәлік-
тер санын кәсіпорындар санына теңестіруге 
болмайды.

Өңірлерге ортақ үрдіс – әкімшіліктің сауда 
операцияларын есепке алу мен бақылауға ұм-
тылысы болды, ал оны ұйымдастырудың нақты 
нысандары жергілікті жағдайларға қарай қа-
лыптасты. Ақмола облысында реттеу қалалық 
және жәрмеңкелік сауда желілерін қамтыса, 
Семей облысында өздігінен қалыптасқан сауда 
орындарын ресми тәртіпке енгізуге бағытталды. 
Гурьевте бұл тәртіп кеден және айырбас ауласы-
мен ұштасса, Жетісуда жеке кәсіпшілік құжат-
тар мен тауарлық патенттермен, ал Түркістанда 
арнайы кедендік, қаржылық және аграрлық те-
тіктермен сабақтасты (Алимджанов, 2016; Щег-
лова, 2025; Zhumagulov et al., 2024; Mukazhanova 
et al., 2025). Осылайша, бірыңғай нормативтік 
база өңірлерде есепке алу мен қадағалаудың түр-
лі нысандары арқылы іске асырылды.

Сословиелік, санақтағы және кәсіпшілік-са-
лықтық есепке алу шаруашылық өмірдің әр қы-
рын сипаттады: тұлғаның құқықтық мәртебесін, 
үй шаруашылығының күнкөріс көзін және са-
лық салынатын нақты қызмет түрін. Талдауды 
тек көпестер сословиесімен шектеу кәсіпшілік 
құжаттар негізінде саудамен айналысқан ме-
щандарды, шаруаларды, казактарды және жер-
гілікті халық өкілдерін назардан тыс қалдырар 

еді; ал отбасының барлық мүшелерін кәсіпкер-
лер қатарына енгізу, керісінше, олардың аясын 
негізсіз кеңейтер еді. Бай мен көпес санаттары 
да өзара сәйкес келмеді: байлар қатарында мал 
иелері, несие берушілер, делдалдар мен сауда-
герлер болғанымен, олардың тек бір бөлігі ғана 
гильдиялық көпестер құрамына кірді (Salauat, 
2025; Ерменбаева және т.б., 2023).

Шаруашылық субъектілері реттеудің енжар 
объектілері болып қалған жоқ. Өтініштер, жер-
гілікті әкімшілікке жүгіну және сауда депутатта-
рының қызметі мүдделерді келісуге шектеулі де 
болса мүмкіндік берді; бұл үдеріс логикасы жа-
ғынан биржа комитеттерінің тарифтерді талқы-
лауға қатысуымен салыстыруға келеді (Chuchko, 
2022). Кәсіпшілік куәлік, оның разряды мен қол-
данылу мерзімі бір мезгілде бақылау құралдары 
әрі саудаға ресми түрде қатысудың құқықтық 
негіздері ретінде қызмет етті.

Нәтижелерді түсіндірудің шектері пайдала-
нылған дереккөздердің сипаты мен аумақтық 
қамтылуына байланысты. Сандық көрсеткіштер 
Ақмола және Семей облыстары бойынша неғұр-
лым толық берілген, ал Жетісу, Түркістан және 
Батыс Қазақстан жөніндегі мәліметтер негізінен 
салыстырмалы мақсатта пайдаланылды. Облыс-
тық шолулардың біртекті болмауы, есеп жүргізу 
қағидаттарындағы айырмашылықтар және біре-
гей меншік иелері туралы мәліметтердің жоқты-
ғы көрсеткіштерді тікелей салыстыру мүмкінді-
гін шектейді. Бұған қоса, сауданың маусымдық, 
тасымалды және бейресми түрлері дереккөздер-
де толық көрініс таппаған. Осыған байланысты 
алынған нәтижелер сауда қызметінің жалпы 
үрдістері мен өңірлік ерекшеліктерін анықтауға 
мүмкіндік береді, алайда Қазақстан нарығына 
тұтастай толық сандық сипаттама беруге негіз 
болмайды.

Қорытынды

XIX ғасырдың екінші жартысы мен XX ға-
сырдың басында Қазақстандағы сауда-эконо-
микалық қызмет оны ұйымдастыру мен реттеу 
тетіктерінің біртіндеп күрделенуі жағдайында 
дамыды. Сауда жарғысы, Сословиелер туралы 
заңдар, мемлекеттік қызмет пен әскери міндет-
керлікке қатысты нормалар, кәсіпшілік, акциз-
дік және тау-кен заңнамасы, сондай-ақ өңірлік 
ережелер мен ведомстволық өкімдер сауданың 
институционалдық ортасын қалыптастырды. Сі-
бір комитетінің шешімдері мен алғашқы сауда 
алымдары жалпыимпериялық талаптарды дала-



3232

XIX ғасырдың екінші жартысы – XX ғасырдың басындағы Қазақстандағы  ...

лық жағдайларға бейімдеу тәжірибесінің қалып-
тасуына ықпал етсе, 1860-жылдардағы рефор-
малар мен 1898 жылғы Мемлекеттік кәсіпшілік 
салығы туралы ереже тіркеу мен фискалдық ба-
қылаудың бірізденуін күшейтті.

Саудаға қатысу шарттары сословиелік және 
қызметтік мәртебеге, тауар түріне, қызмет ау-
қымына, оның жүргізілетін орны мен мерзімі-
не, сондай-ақ куәлік немесе патенттің болуына 
байланысты айқындалды. Сондықтан көпестер 
сословиесі, халық санағында көрсетілген кәсіп-
тік жұмыспен қамтылу және кәсіпшілік тіркеу 
шаруашылық өмірдің әр қырын сипаттады және 
оларды бірін-бірі алмастыратын көрсеткіштер 
ретінде пайдалануға болмайды.

Белгіленген ережелер өңірлерде өзіндік 
практикалық сипат алды. Ақмола облысында 
олар қалалық және жәрмеңкелік сауда желілері 
аясында қолданылса, Семей облысында бұрын-
нан қалыптасқан сауда орындарын ресми есепке 
алу мен салық салу тәртібіне енгізуге ықпал етті. 
Гурьевте бұл тәртіп кедендік және айырбас инф-
рақұрылымымен, ал Жетісуда гильдиялық, жеке 
кәсіпшілік және арнайы тауарлық құжаттармен 
ұштасты. Өңірлік ерекшеліктер операциялардың 
сипатына, маусымдылығына, шекаралық орна-
ласуға және жергілікті әкімшіліктің мүмкіндік-
теріне байланысты қалыптасты.

Зерттеудің негізгі нәтижесі сауда-экономи-
калық қызметті ұйымдастырудағы көпдеңгейлі 
өзгерістерді айқындаудан көрінеді. Көпестік 
мәртебе өзінің әлеуметтік маңызын сақтаға-
нымен, нарыққа заңды түрде қатысушылардың 
барлық топтарын қамтыған жоқ. Кәсіпшілік 
куәлік нақты қызмет түрін тіркеу мен салық-
тық жіктеудің негізгі құралдарының біріне ай-
налды. Саудаға ресми түрде қатысу аясының 
кеңеюі құжаттық талаптардың күрделенуімен 
және әкімшілік бақылаудың күшеюімен қатар 
жүрді. Қазақстанның жалпыимпериялық ша-
руашылық кеңістікке кірігуі бірыңғай әкімші-
лік қағидаттардың өңірлерде әркелкі қолданы-
луы және жергілікті мекемелердің делдалдық 

рөлі арқылы жүзеге асты.
Куәліктер санының динамикасын нарықтың 

өсімінің тікелей көрсеткіші ретінде қарастыруға 
болмайды, өйткені оған салық салу нысандары-
ның бөлшектенуі мен әкімшілік есепке алудың 
қарқындылығы да әсер етті. Сондықтан нарық-
тың ресми түрде тіркелген бөлігі шаруашылық 
қызметтің нақты ауқымымен толық сәйкес кел-
меді; бұл алшақтық әсіресе жылжымалы, мау-
сымдық және бейресми операцияларға қатысты 
айқынырақ байқалды.

Алдағы зерттеулерде куәлік алушылардың 
атаулы тізілімдерін сауда орындары, айналым 
көлемі, қызмет мерзімі және құжаттардың қай-
та берілуі туралы мәліметтермен салыстыру, 
сондай-ақ Жетісу, Сырдария, Торғай және Орал 
облыстары бойынша бастапқы деректерді тек-
серу қажет. Бұл нарықтық белсенділіктің нақты 
динамикасын оны құжаттық тіркеу тәжірибе-
сіндегі өзгерістерден неғұрлым дәл ажыратуға 
мүмкіндік береді.

Қаржыландыру. Зерттеу сыртқы қаржы-
ландырусыз орындалды.

Мүдделер қақтығысы. Автор мүдделер 
қақтығысының жоқ екенін мәлімдейді.

Деректердің қолжетімділігі. Архивтік ма-
териалдар мақала мәтінінде көрсетілген шифр-
лар бойынша ҚР ОМА мен ООТА қорларында 
қолжетімді. Жарияланған нормативтік және ста-
тистикалық дереккөздер ұлттық электрондық 
кітапхана қорларында қолжетімді.

Жасанды интеллектіні пайдалану. Қол-
жазбаны дайындау барысында автор ChatGPT 
(OpenAI) құралын мәтінді тілдік және стильдік 
редакциялау, қысқарту және құрылымдау, анно-
тацияларды аудару, сондай-ақ библиографиялық 
рәсімдеуді техникалық тұрғыдан біріздендіру 
үшін пайдаланды. Дереккөздерді іріктеу, архив-
тік және статистикалық материалдарды талдау, 
нәтижелерді түсіндіру және қорытындыларды 
тұжырымдау автордың өзі орындады. Құралдың 
көмегімен өңделген мәтін қайта тексеріліп, ре-
дакцияланды; жарияланымның мазмұны үшін 

толық жауапкершілікті автор өз мойнына алады.

